
BOSHQARUV HISOBINI TASHKIL QILISH 
YO‘NALISHLARI

Xolmatov Otabek Oybek o‘g‘li
Toshkent davlat iqtisodiyot universiteti 
mustaqil izlanuvchisi

Annotatsiya. Ushbu maqolada boshqaruv hisobining mohiyati va uning korxona faoliyatida tutgan o‘rni yoritilgan. Olib 
borilgan tadqiqotlar natijasida boshqaruv hisobini samarali tashkil etish bo‘yicha takliflar ishlab chiqilgan.

Kalit soʻzlar: boshqaruv hisobi, moliyaviy hisobi, rejalashtirish, budjetlashtirish, nazorat, axborot, javobgarlik markazlari.
Abstract. This article describes the essence of management accounting and its role in enterprise operations. Based on 
the results of the study, proposals for the effective organization of management accounting have been developed.

Key words: management accounting, financial accounting, planning, budgeting, control, information, responsibility 
centers.
Аннотация. В данной статье описывается сущность управленческого учета и его роль в деятельности предприятия. 
По результатам проведенного исследования разработаны предложения по эффективной организации 
управленческого учета.

Ключевые слова: управленческий учет, финансовый учет, планирование, бюджетирование, контроль, информация, 
центры ответственности.

K I R I S H
Bozor iqtisodiyoti sharoitida korxonalar faoliyatining samaradorligi, raqobatbardoshligi va barqaror 

rivojlanishi ko‘p jihatdan boshqaruv qarorlarining sifatiga bog‘liq bo‘ladi. Mazkur qarorlarning asoslanganligi 
esa, o‘z navbatida, korxona rahbariyatini ishonchli, tezkor va maqsadli axborot bilan ta’minlaydigan boshqaruv 
hisobi tizimining rivojlanganlik darajasiga bevosita bog‘liqdir. Shu nuqtayi nazardan, boshqaruv hisobining 
mohiyatini chuqur o‘rganish va uni takomillashtirish yo‘nalishlarini belgilash hozirgi kunda dolzarb ilmiy-amaliy 
masalalardan biri hisoblanadi.

Globallashuv, raqamli iqtisodiyot va bozor konyunkturasining tezkor o‘zgarishi sharoitida an’anaviy 
buxgalteriya hisobi korxona boshqaruvi uchun yetarli bo‘lmay qolmoqda. Chunki moliyaviy hisob asosan o‘tgan 
davr natijalarini aks ettiradi, boshqaruv hisobi esa kelgusi faoliyatni rejalashtirish, prognozlash, xarajatlarni 
boshqarish va strategik qarorlarni qabul qilish uchun xizmat qiladi. Shu bois, boshqaruv hisobi korxona faoliyatini 
samarali tashkil etishning muhim axborot asosi sifatida namoyon bo‘lmoqda.

Ayni paytda, ko‘plab korxonalarda boshqaruv hisobi tizimi to‘liq shakllanmagan, xarajatlar hisobi 
va budjetlashtirish yetarli darajada samarali yo‘lga qo‘yilmagan, axborot texnologiyalaridan foydalanish 
imkoniyatlari cheklangan holda qolmoqda. Bu esa boshqaruv qarorlarining o‘z vaqtida va asoslangan qabul 
qilinishiga salbiy ta’sir ko‘rsatmoqda. Shu sababli, boshqaruv hisobini takomillashtirish, uni zamonaviy talablar 
asosida rivojlantirish ilmiy jihatdan asoslangan yondashuvlarni talab etadi.

M A V Z U G A  O I D  A D A B I Y O T L A R  S H A R H I
Boshqaruv hisobining mohiyati va uning korxona faoliyatida tutgan o‘rni xususida iqtisodchi olimlar 

tomonidan turlicha fikrlar bildirilgan. Xususan, Ch. Xorngren, J. Foster va Sh. Datar fikricha, “boshqaruv hisobini 
xarajatlar hisobi, rejalashtirish va qaror qabul qilish bilan uzviy bog‘liq tizim sifatida talqin qiladi” [1].

Boshqaruv hisobi bo‘yicha ko‘plab tadqiqotlarni olib borgan mashhur iqtisodchi olim K. Druri fikricha, 
“boshqaruv hisobini strategik boshqaruv, budjetlashtirish va samaradorlikni baholash vositasi sifatida yoritadi” 
[2].

R. Kaplan va D. Norton esa “boshqaruv hisobini strategik maqsadlar bilan bog‘lashni taklif etadi” [3].
V. B. Ivashkevich o‘z tadqiqotlarida “boshqaruv hisobini nazorat va rag‘batlantirish tizimi sifatida talqin 

qiladi” [4].

N. B. Abdusalomova ham boshqaruv hisobi borasida tadqiqotlar olib borib, quyidagi xulosaga kelgan: 
“boshqaruv hisobi tizimi korxonada shakllangan tashkiliy tuzilmaga bog‘lanadi. Shuning uchun mazkur tizimning 
samaradorligi ko‘p jihatdan korxonani tashkil etish samaradorligiga bog‘liq. Boshqaruv hisobi tizimini (ayniqsa 
texnologiyaning yangilanishi va dasturiy vositalarning joriy etilishini nazarda tutuvchi) takomillashtirish asosan 
korxonaning tashkiliy tuzilmasidagi o‘zgarishlarni keltirib chiqarishi emas, balki ushbu o‘zgarishlardan keyin 
amalga oshirilishi lozim” [5].

Adabiyotlar tahlili shuni ko‘rsatadiki, xorijlik iqtisodchi olimlar boshqaruv hisobini asosan strategik boshqaruv, 
qaror qabul qilish va samaradorlikni baholash vositasi sifatida talqin qilgan bo‘lsa, mahalliy tadqiqotlarda uni 
milliy iqtisodiy sharoitlarga moslashtirish va amaliyotga joriy etish masalalariga ko‘proq e’tibor qaratilgan. Bu 
esa mazkur maqolada boshqaruv hisobini takomillashtirish yo‘nalishlarini kompleks yondashuv asosida yoritish 
zarurligini ko‘rsatadi.

T A D Q I Q O T  M E T O D O L O G I YA S I
Tadqiqotni olib borishda taqqoslash, analiz va sintez, induksiya va deduksiya usullaridan foydalanildi.

T A H L I L  V A  N A T I J A L A R
Boshqaruv hisobi korxona faoliyatini samarali boshqarish uchun zarur bo‘lgan axborotlarni shakllantirish, 

yig‘ish, qayta ishlash va tahlil qilishga qaratilgan hisob tizimidir. Uning asosiy maqsadi — korxona rahbariyatini 
tezkor, ishonchli va tahliliy ma’lumotlar bilan ta’minlash orqali oqilona boshqaruv qarorlarini qabul qilishga 
ko‘maklashishdan iborat.

Iqtisodiy mazmun jihatidan boshqaruv hisobi korxona resurslarining harakati, ulardan foydalanish 
samaradorligi, xarajatlar tarkibi va moliyaviy natijalarni ichki nuqtayi nazardan aks ettiradi. Moliyaviy hisob tashqi 
foydalanuvchilar (investorlar, kreditorlar, davlat organlari) uchun qonunchilik talablariga muvofiq shakllantirilsa, 
boshqaruv hisobi faqat ichki foydalanuvchilar ehtiyojlariga moslashtiriladi (1-rasm).

1-rasm. Boshqaruv hisobining asosiy funksiyalari va ularning iqtisodiy mazmuni1.

1-rasmdan ko‘rinib turibdiki, boshqaruv hisobi faqat hisob-kitoblar bilan cheklanib qolmay, balki korxonaning 
barcha boshqaruv jarayonlarini axborot bilan ta’minlaydi. Rejalashtirish funksiyasi orqali korxona kelgusi 
faoliyatini oldindan belgilasa, nazorat funksiyasi rejalarining bajarilish darajasini baholash imkonini beradi. 
Tahlil va baholash esa aniqlangan kamchiliklar va zaxiralarni ochib berishga xizmat qiladi. Qaror qabul qilish 
funksiyasi boshqaruv hisobining eng muhim natijasi bo‘lib, u strategik va taktik qarorlarni iqtisodiy jihatdan 
asoslashni ta’minlaydi.

Boshqaruv hisobining iqtisodiy mazmuni quyidagi jihatlarda namoyon bo‘ladi:
−	 korxona faoliyatini rejalashtirish va prognozlash;
−	 xarajatlarni boshqarish va optimallashtirish;

1	  Муаллиф ишланмаси.

−	 mahsulot va xizmatlar tannarxini aniqlash;
−	 javobgarlik markazlari faoliyatini baholash;
−	 strategik va taktik qarorlarni asoslash.
Boshqaruv hisobining eng muhim iqtisodiy vazifalaridan biri — korxona faoliyatini rejalashtirish va 

prognozlash uchun axborot bazasini shakllantirishdir. Rejalashtirish jarayonida ishlab chiqarish hajmlari, 
resurslarga bo‘lgan ehtiyoj, xarajatlar va moliyaviy natijalar oldindan hisoblab chiqiladi. Boshqaruv hisobi orqali 
strategik maqsadlar aniqlanadi; uzoq va qisqa muddatli rejalar (budjetlar) tuziladi; ehtimoliy bozor o‘zgarishlari 
hisobga olinadi.

Prognozlash funksiyasi esa kelgusidagi iqtisodiy natijalarni oldindan baholash, tavakkalchiliklarni 
kamaytirish va noaniqlik sharoitida asoslangan qarorlar qabul qilish imkonini beradi. Bu, ayniqsa, raqobat 
kuchaygan sharoitda korxona barqarorligini ta’minlashda muhim ahamiyat kasb etadi.

Boshqaruv hisobining iqtisodiy mazmuni xarajatlarni to‘liq va tizimli hisobga olish hamda ularni samarali 
boshqarish orqali namoyon bo‘ladi. Xarajatlar korxona faoliyatining asosiy iqtisodiy kategoriyalaridan biri bo‘lib, 
ularning to‘g‘ri hisobga olinishi foydalilik darajasiga bevosita ta’sir ko‘rsatadi. Boshqaruv hisobi xarajatlarni 
turlari, joyi va javobgarlik markazlari bo‘yicha guruhlaydi; ortiqcha va samarasiz xarajatlarni aniqlaydi; 
xarajatlarni qisqartirish imkoniyatlarini ko‘rsatadi. Optimallashtirish jarayonida xarajatlar faqat kamaytirilmay, 
balki ularning iqtisodiy samaradorligi baholanadi. Ya’ni har bir xarajat korxonaga qanday qiymat yaratayotgani 
nuqtayi nazaridan tahlil qilinadi. Mahsulot va xizmatlar tannarxini aniqlash boshqaruv hisobining asosiy 
iqtisodiy vazifalaridan biri hisoblanadi. Tannarx korxonaning narx siyosati, raqobatbardoshligi va foydaliligini 
belgilaydigan muhim ko‘rsatkichdir.

Boshqaruv hisobi doirasida to‘g‘ridan to‘g‘ri va bilvosita xarajatlar aniqlanadi; mahsulot turlari bo‘yicha 
tannarx hisoblab chiqiladi; ishlab chiqarish jarayonlarining samaradorligi baholanadi. Shu orqali rahbariyat 
qaysi mahsulot foydaliroq ekanini, qaysi xizmat turlarini kengaytirish yoki qisqartirish zarurligini aniqlay 
oladi. Tannarxni to‘g‘ri hisoblash strategik qarorlarni qabul qilishda muhim iqtisodiy asos bo‘lib xizmat qiladi. 
Boshqaruv hisobining iqtisodiy mazmuni javobgarlik markazlari faoliyatini baholash orqali ham namoyon bo‘ladi. 
Javobgarlik markazlari — bu korxona tarkibida ma’lum xarajat, daromad yoki foyda uchun javobgar bo‘lgan 
bo‘linmalardir. Boshqaruv hisobi har bir markaz bo‘yicha reja va haqiqiy ko‘rsatkichlarni taqqoslaydi; og‘ishlarni 
tahlil qiladi; rahbarlar va mas’ul shaxslar faoliyatini baholaydi. Mazkur holatlar esa ichki nazoratni kuchaytiradi, 
javobgarlikni oshiradi va xodimlarni iqtisodiy natijalar uchun mas’uliyatga undaydi.

X U L O S A  V A  T A K L I F L A R
Boshqaruv hisobining iqtisodiy mazmuni strategik va taktik qarorlarni qabul qilishni axborot jihatidan 

ta’minlashda to‘liq namoyon bo‘ladi. Strategik qarorlar korxonaning uzoq muddatli rivojlanish yo‘nalishlarini 
belgilasa, taktik qarorlar kundalik faoliyatni samarali tashkil etishga qaratilgan bo‘ladi.

Boshqaruv hisobi ma’lumotlari asosida investitsiya loyihalari baholanadi; ishlab chiqarish hajmlari 
belgilanadi; narx siyosati shakllantiriladi; risklar tahlil qilinadi. Shu tariqa, boshqaruv hisobi korxonani faqat 
hisob-kitoblar bilan ta’minlabgina qolmay, balki uning rivojlanish strategiyasini iqtisodiy jihatdan asoslab beradi.

Boshqaruv hisobining iqtisodiy mazmuni korxona resurslarini samarali boshqarish, xarajatlarni 
optimallashtirish, tannarxni aniqlash va oqilona qarorlar qabul qilishga xizmat qiluvchi kompleks iqtisodiy tizim 
sifatida namoyon bo‘ladi. U korxona barqaror rivojlanishi va raqobatbardoshligini ta’minlashda hal qiluvchi 
ahamiyat kasb etadi.

